
Atatürk 600 illik Osmanlı imperiya
sı dağıldıqdan sonra Türkiyəni, bu im
periyanın əsas hissəsini qoruyub saxla
maq, onu türk dünyasının əzəmətli 
dövlətinə çevirmək üçün nə qədər bö
yük və misilsiz xidmət göstərdiyinin 
hamı şahidi oldu. Antanta dövlətləri 
Türkiyəni öz aralarında bölməyə ha
zırlaşırdılar. Yunanlar ölkənin əsas 
hissələrini zəbt etmişdi və sürətlə irəli
ləyirdilər. Bundan əlavə, ölkədə ikiha- 
kimiyyətlilik hökm sürürdü. Biri yeni 
Türkiyə yaratmağa çalışan, Ankarada 
xalq hakimiyyəti olan Böyük Millət 
Məclisi, biri də İstanbulda Antanta 
dövlətlərinin əlində oyuncaq hesab 
edilən, son günlərini yaşayan sultanlıq 
və xəlifəlik. Belə bir ağır şəraitdən qə
ləbə ilə çıxmaq böyük şücaət tələb edir
di. Mustafa Kamal Paşa hələ 1919-cu 
ildə xalqa üz tutub deyirdi: “Ya istiq
lal, ya ölüm!” Həmin müraciətdə onu 
da göstərirdi: “Türkün heysiyyəti, qü
ruru və qabiliyyəti çox yüksək və bö
yükdür. Belə bir millətin əsir yaşamaq
dansa məhv olmağı daha yaxşıdır”.

Atatürkün ölkəni sadəcə qoruyub 
saxlamaq yox, hər cəhətdən müasir bir 
ölkəyə çevirmək yolunda necə əzmlə 
çalışdığını göstərmək üçün bircə faktı 

qeyd etmək kifayətdir. O deyirdi: “Mə
nim dil və tarixlə məşğul olduğumu gö
rən qısa düşüncəli bəzi vətəndaşlarımız 
“Elə bil Paşanın işi yoxdur! Dillə, ta
rixlə məşğul olmağa başladı” - deyirdi
lər. Mənim işim bu saat başımdan aşır! 
Mən bu gün çağdaş bir Türkiyəni qur
mağa nə qədər çalışsam da, sabahın 
Türkiyəsinin təməl daşlarını atmağa da 
o qədər diqqət yetirməliyəm”.

O zaman Türkiyəni heç bir Avropa 
dövləti tanımırdı, heç kəs də ona yar
dım əlini uzatmırdı. Türkiyə tamam 
tək qalmışdı. Burada yeni bir respub
lika qurulduğu üçün imperialist döv
lətləri onu beşiyində boğmağa hazır 
idilər. Buna baxmayaraq Atatürk 
inamla deyirdi ki, biz yepyeni bir ölkə 
quracağıq.

O bilirdi ki, “maddi və mənəvi cə
hətdən çökmək insanda qorxu ilə ... 
başlayar”. Birinci növbədə, bu qorxu
nu aradan qaldırmaq, insanlarda nik
bin əhvali-ruhiyyə yaratmaq lazımdır.

Türkiyənin lideri, hər şeydən əvvəl, 
türk vətəndaşlarına yeni inam, əqidə 
və qorxmazlıq aşılamağa çalışır və de
yirdi: “Bir həqiqət də vardır. O həqiqət 
budur: Türkiyənin düşünən qafalarına 
büsbütün yeni bir inam aşılamaq... Bü

tün millətə təptəzə bir ruh vermək”.
Bu ruhu, bu inamı vətəndaşlar 

Mustafa Kamal Paşanın özündən alır
dılar. O, çətinliklər qarşısında əzilmir 
və xalqı ruhlandıraraq deyirdi: “Əfən
dilər, bu durum qarşısında bir tək qə
rar vardır, o da milli hakimiyyətə da
yanan, qeydsiz-şərtsiz, bağımsız yeni 
bir Türkiyə qurmaq”.

Mustafa Kamal Paşanın böyüklü
yünü hamı hiss edirdi. Bir dəfə Zəki 
adlı cavan bir həkim cəsarətlənib Pa
şanın qarşısına çıxmış və ürəkdən gə
lən sözlərini belə demişdi: “Siz ko
mandan olaraq başarılı, dövlət adamı 
olaraq böyük, lider olaraq bulunmaz 
bir insansınız! Doğruların içindən “en 
doğru” olanı seçir, seçdiyiniz doğru- 
larla milləti inandırırsınız! Az gəlir 
dünyaya sizin ölçünüzdə insan! Onun 
üçün biz də sizə güvənirik!”.

Həkim Zəki bir məsələni də demiş
di: “Səltənəti dağıtdıq, xilafəti yox et
dik, Cümhuriyyəti qurduq. Başımız
dan fəsi, yazımızdan ərəb hərflərini 
atdıq. Bu gün Məcəllənin yerinə otur
muş bir mədəni qanunumuz vardır. 
Bu qədər qısa bir dövr içində bu nai
liyyətləri ancaq Sizin kimi bir öndər 
ilə görülə bilərdi”.

Amma milləti düz istiqamətə yönəlt
mək lazım idi, tarixin ən çətin dövrün
də, ən ziddiyyətli anında tutduğun yol 
azadlıq yolu olmalıdır. “Biz yaşamaq 
istəyən, heysiyyət və şərəflə yaşamaq 
istəyən bir millətik” - deyən Atatürk 
millətinə yaxından bələd idi, ona necə 
yaşamaq lazım olduğunu da bilirdi.

Bunu bilmək lazımdır: “Biz hara 
gedirik, bizi kim haraya sürükləyir? ... 
Qoca bir millət qaranlıq hədəflərə ba
şıboş sürüklənirmi?”

Atatürk məmləkətini yeni inkişaf 
yoluna çıxarıb onun gələcəyindən ar
xayın olandan sonra bir mühüm mə
sələdən xüsusilə danışardı. Bu, başqa 
türk xalqlarının taleyi idi. Buna bö
yük lider heç cür biganə qala bilməz
di. Başqa türk xalqlarını o, heç vaxt 
Türkiyədən ayırmırdı. Ordunun vəzi
fələrindən danışanda “Türklük dün- 
yası”nın şan və şərəfini də qorumağı 
xüsusilə tapşırırdı. O yazırdı: “Bu gün 
Sovet Rusiyası dostumuzdur, qonşu
muzdur, müttəfiqimizdir... Dövlət 
olaraq bu dostluğa ehtiyacımız var! 
Fəqət, sabah nə olacağını kimsə gös
tərə bilməz. Osmanlı İmperatorluğu 
kimi, Avstriya-Macarıstan İmpera
torluğu kimi parçalana bilər. Bu gün 
əlində möhkəm tutduğu millətlər 
ovuclarından ayrıla bilər... Dünya ye
ni bir məcraya gələ bilər. Məhz o za
man Türkiyə nə edə biləcəyini bilmə
lidir. Bizim bu dostumuzun yönəti- 
mində dili bir, inancı bir, özü bir qar
daşlarımız vardır. Onlara arxalanma
ğa hazır olmalıyıq”.

Atatürk bir məsələni də yaddan çı
xartmırdı. Necə hazır olmaq? “Hazır 
olmaq” yalnız o günü susub gözləmək 
deyildir, hazırlanmaq lazımdır... Mil
lətlər buna necə hazırlanırlar? Mənə
vi körpüləri sağlam tutaraq!.. Dil bir 
körpüdür, inanc bir körpüdür, tarix 
bir körpüdür!.. Bu gün biz bu toplum
lardan dil baxımından, gələnək, görə
nək, tarix baxımından ayrılmış, çox 
uzağa düşmüşük! Bizim bulunduğu- 
muz yermi doğru, onlarınkımı? Bu
nun hesabını aparmaqda fayda yox
dur. Onların bizə yaxınlaşmağını göz
ləməyin, bizim onlara yaxınlaşmağı
mız gərəkdir”.

DİRÇƏLİŞ - XXI ƏSR



BİZİ.M ARXİV OUR ARCHIVE
НАШ АРХИВ

AZƏRBAYCAN XALQININ 
DƏRDİ BİZİM DƏRDİMİZ, 
SEVİNCİ BİZİM SEVİNCİMİZDİR

Atatürk türk toplumları içərisində 
Azərbaycana xüsusi qiymət verir və 
bizim xalqımıza çox böyük ümid bəs
ləyirdi. Bu xalqın dərdini öz dərdi, se
vincini öz sevinci bilərək deyirdi: 
“Azəri türklərinin dərdləri bizim dərd
lərimiz və sevincləri öz sevinclərimiz 
olduğu üçün onların muradlarına nail 
olmaları, hürr və müstəqil yaşamaları 
bizi həddindən çox sevindirir”.

Bu sözlər 1921-ci ildə deyilmişdir. 
Atatürk Azərbaycan xalqına həmişə 
“hürr və müstəqil” yaşamasını, bir də 
heç vaxt zülm altına düşməməsini ar
zu edirdi. “Anadolu xalqı Azəri qar
daşlarının qəlbinin öz qəlbi kimi çır
pındığını” bilir və bunları daha da ya
xınlaşdırmağın vacibliyini göstərirdi.

Bu zaman Azərbaycan sovetləşmiş- 
di. Özü də Nərimanovun sayəsində 
sərbəst, müstəqil respublika idi. Tür
kiyə və Azərbaycan qardaş ölkələr ki
mi bir-birinə əl tutmalı, kömək etməli 
idi. Bunu Nərimanov da bilir və Ata
türkün bacarığını, qeyrətini çox yük
sək qiymətləndirirdi. Mustafa Kamal 
o zaman maddi yardım üçün Leninə 
müraciət edir, əsgəri xərcləri üçün beş 
milyon qızıl pul istəyirdi. O, Leninə 
göndərdiyi məktubların birini belə 
başlayırdı: “Sayın Başkan, rus bolşe
vikləri ilə bütün çalışmalarımız və əs
gəri hərəkatımızı birləşdirmək zorun- 
luğunu qəbul etməkdəyiz. Bolşeviklər 
imperialist hökumətlərə qarşı savaşa
raq və bütün “məzlum ulusları” impe
rialistlərin hegemonluğundan qurtar
mağı məqsəd götürdüklərinə inanırıq. 

Ayrıca ölkəmizi işğal edən imperialist 
qüvvələri ölkədən qovmaq, imperia
lizmə qarşı girişilən genel savaşı sür
dürə bilmək amacı ilə yurd içindəki 
gücümüzü artırmaq üçün Sovetlər Bir
liyinin bizə ilk öncə beş milyon qızıl 
ruble verməsini... istəməkdəyiz”.

Bu, Mustafa Kamalın Leninə birin
ci məktubu deyildi. Lenin də onu yük
sək qiymətləndirir və yazırdı: "Musta
fa Kamal sosialist deyildir. Lakin gö
rünür ki, gözəl bir təşkilatçı, yüksək 
anlayışlı, qabağı düşünən, gözəl dü
şüncəli və ağıllı bir öndərdir. O, soy- 
ğunçuluğa qarşı bir qurtuluş savaşı 
aparır. Mən onun imperialistlərin qü
rurunu qıracağına... inanıram”.

Leninin Mustafa Kamal haqqında 
fikrinin bu cür formalaşmasında Nəri
manovun da xidməti ola bilərdi. Nəri
manov əvvəllər də, Həştərxanda olan
da da yeni türklərlə əlaqə saxlayır və 
tədbirlərində iştirak edirdi. Onların işi
nə, mübarizəsinə yaxından bələd idi. 
Mustafa Kamal hələ Nərimanov Bakı
ya gəlməmiş 1920-ci il may ayının 3-də 
Şərq cəbhəsinin komandanı Kazım 
Qarabəkir Paşaya yazırdı: “Dövlətdə 
bir qəpik pul yoxdur. Hələlik pul əldə 
etmək üçün daxildə elə bir mənbə də 
yoxdur. Başqa mənbələrdən pul əldə 
olunana qədər Azərbaycan hökumə
tindən maksimum miqdarda borc pul 
almağı təmin etməyinizi rica edirəm”.

Doğan Avcıoğlu çoxcildlik “Milli 
qurtuluş tarixi” əsərinin 2-ci cildində 
yazır: “Rusiyada türk-müsəlman bir
liklərinin, Qızıl Ordunun zəfərdən-zə
fərə çatmaları haqqında xəbərlər An
karaya gəlməkdə idi. Bolşevik Azər
baycanın Cümhur başqanı Nəriman 
Nərimanov avqustun 19-da Böyük 

Millət Məclisində oxunan məktubun
da “başqa qurtuluş yolu yoxdur”, - 
deyə davam edirdi: “Müsəlman kom
munistləri Sizin məqsədinizə çatmaq 
üçün var güclərini əsirgəməyəcəklər. 
Əks halda, nə Sizin üçün və nə də bü
tün Şərq üçün qurtuluş yolu yoxdur”.

Bundan sonra Mustafa Kamal Paşa 
ilə Nəriman Nərimanov arasında son 
dərəcədə sıx mənəvi yaxınlıq, ideya və 
məslək birliyi yarandı. Nərimanov 
Türkiyədəki hadisələri çox diqqətlə iz
ləyir və türklərin uğurlarına sevinirdi.

N.Nərimanov 1921-ci ilin aprel 
ayında Türkiyənin Böyük Millət Məc
lisinin sədri Mustafa Kamal Paşaya 
ünvanladığı məktubunda böyük se
vinc hissi ilə yazırdı: “Azərbaycan hö
kuməti inqilabi ruhlu türk xalqının 
onun sərbəstliyini məhv etmək istəyən 
Antanta dövlətlərinə qarşı müqəddəs 
müharibəyə qalxdığı həmin günlərin 
sevincli anlarını təbrik edir və sizin se
vincinizə şərik olduğunu bildirir. 
Azərbaycanın azad olmuş fəhlə və 
kəndliləri inqilabi türk dövlətinə özlə
rinin ən səmimi təbriklərini göndərir. 
Türk xalqı qəhrəmanlıq mübarizəsi
nin ikinci ilində onun sərbəstliyini 
məhv etmək istəyən Antanta dövlətlə
ri üzərində böyük qələbələr qazanmış
dır. Türk xalqının bu qələbəsi münasi
bətilə sevincini ifadə edərək Azərbay
can dövləti əmin olduğunu bildirir ki, 
bizimlə bir cərgədə qardaşlıq silahı ilə 
silahlanmış qəhrəman türk ordusu qə
ləbə bayrağını özünün tarixi mərkəzi 
olan İstanbulda qaldıracağı gün uzaq
da deyildir.

Yaşasın inqilabçı Türkiyə!
Yaşasın Sovet Federasiyası ilə Tür

kiyənin dostluğu!

Yaşasın Üçüncü İnternasionalın 
bayrağı altında əzilənlərin azad olmaq 
uğrunda dünya müharibəsi!

N.Nərimanov, 
Azərbaycan İnqilab 
Komitəsinin sədri”

Bundan sonra Nərimanovla Mus
tafa Kamal Paşa arasında dostluq da
ha da genişləndi və iki xalqın arasında 
qırılmaz tellərə çevrildi.

1920-ci ilin avqust ayında Türkiyə
nin ilk səfiri, yazıçı Memduh Şövkət 
bəy Bakıda fəaliyyətə başladı. Bundan 
bir il sonra 1921-ci ilin oktyabrında 
İbrahim Əbilov Türkiyədə Azərbayca
nın ilk səfiri oldu. Bunlar Mustafa Ka
mal Paşanı çox sevindirirdi. Azərbay
can bayrağını Mustafa Kamal Paşa 
özü şəxsən qaldırmış, İbrahim Əbilo
vun nitqinə cavabən özü də nitq söylə
miş və demişdir: “Milli hüdudlarımız 
daxilində hürr və müstəqil yaşamaq is- 
tərik... Millətimiz bu həqiqətin qardaş 
Azərbaycanın müməssili tərəfindən də 
təsdiq edildiyini eşitməklə böyük bir 
səadət duyar. Rum eli, Anadolu xalqı 
Azəri qardaşlarının qəlbi öz qəlbi kimi 
döyündüyünü bilirlər”.

İbrahim Əbilov həmişə Nərima
novla əlaqə saxlayır və onun Türkiyə 
haqqında dediklərini həyata keçirirdi. 
Nərimanov bilirdi ki, Türkiyənin də 
düşmənləri çoxdur və onlar bizim əla
qələrimizi pozmağa çalışırlar. O, Əbi
lova yazırdı: “Buna görə siz türk xalq 
kütləsi arasında geniş təbliğat işi apar
malısınız və onları inandırmalısınız ki, 
Sovet Rusiyası ilə dostluq əlaqələri 
bütünlüklə onların milli maraqlarına 
cavab verir”.

422
DİRÇƏLİŞ - XXI ƏSR



BİZİM ARXİV

Onu da deyim ki, Mustafa Kamal 
Paşa İbrahim Əbilova çox hörmət 
edirdi. Onun Anadoluda doğulmuş və 
uzun müddət Bakıda yüksək vəzifələr
də işləmiş qızının adını da özü Anado
lu qoymuşdur. Əbilov 1923-cü ildə 
Ankarada qəflətən vəfat edərkən 
onun cənazəsinin vətənə göndərilmə
sində şəxsən iştirak etmişdir.

Mustafa Kamal Paşanın səfirə hör
mət və qayğısı Azərbaycana, onun 
türk xalqı ilə ruhu bir, qəlbi bir xalqı
na hörməti idi.

ERMƏNİ MƏSƏLƏSİ 
TÜRKLƏR ÜÇÜN ÖLÜM- 
DİRİM MƏSƏLƏSİDİR

Rusiyanın Türkiyəyə vəd etdiyi 
maddi yardımı almaq üçün 1921-ci 
ilin fevral ayında Bakıya gəlmiş türk 
nümayəndə heyətini N.Nərimanov 
qəbul etmiş, V.İ.Leninə xüsusi mək
tub yazmış və Behbud Şahtaxtinski ilə 
birlikdə onları Moskvaya ölkənin rəh
bərinin qəbuluna göndərmişdir.

Mərkəzi partiya tarixi arxivində 
saxlanan və akademik Tofiq Köçərli 
tərəfindən son vaxtlarda çap edilən 
həmin məktub bir neçə cəhətdən əhə
miyyətlidir. Birincisi, Nərimanov ya
zır: “Mən burada Türkiyə nümayəndə 
heyəti ilə ətraflı söhbət etdim. Mən qə
tiyyən şübhə etmirəm ki, türklər İngil
tərəyə qarşı çıxaraq özlərinin taleyini 
bizimlə bağlamaq istəyirlər”.

Nərimanov bir dövlət başçısı kimi 
Leninin diqqətini Türkiyə üçün mü
hüm məsələlərə yönəldir və onlarla 
söhbət əsnasında bu qərara gəlir: “Er
məni məsələsi türklər üçün ölüm-dirim 

məsələsidir. Əgər biz bu məsələdə gü
zəştə getsək, camaat bizim arxamızca 
getməyəcək. Burası da var ki, həmin 
məsələnin bizim xeyrimizə həll edil
məsi qüdrətimizi daha da artırar”.

Bəli, “həmin məsələnin bizim xeyri
mizə həll edilməsi qüdrətimizi daha da 
artırar”. Bu incəlikləri Nərimanov bö
yük Rusiyanın başçısı Leninə başa sa
lırdı. Lenin Nərimanovun məktubunu 
lazım olan yerlərinin altından öz əli ilə 
xətlər çəkmişdir. Bu onu göstərir ki, 
Nərimanovun fikirlərinə Lenin çox 
böyük əhəmiyyət verirdi. “Onlar bi
zimlə birlikdə son damla qanlarınadək 
İngiltərəyə qarşı vuruşmağa hazırdır
lar. Lakin Moskva erməni məsələsinə 
görə türkləri özündən uzaqlaşdırsa on
lar məyus olub, İngiltərəyə üz tuta bi
lərlər. O zaman nələr baş verə bilər?”

Leninin “erməni məsələsinə görə” 
sözlərinin altından xətt çəkməsi çox 
şey deyir. Nərimanov siyasət adamı 
idi, ölkədə və qonşu dövlətlərdəki və
ziyyət onun üçün çox aydın idi və ay
dın olduğu üçün Lenini də başa salır 
və heç nəyi gizlətmirdi.

“Əziz Vladimir İliç, fəlakəti irəlicə
dən görür və Sizdən heç nəyi gizlətmə
məyi zəruri sayıram. Mənə burada 
inanır və heç nəyi gizlətmirlər: vəziy
yət barədə və bütün ucqar muxtar res
publikaların bizə münasibəti barədə 
məndə şifahi və yazılı məlumat var”.

Nərimanov bir məsələdə də Lenini 
ehtiyatlı olmağa çağırır və xəbərdar 
edirdi: “Mən Sizi xəbərdar etməyə 
borcluyam: yoldaş Çiçerin Şərq məsə
ləsini dolaşdırır. O, erməni məsələsinə 
həddindən artıq uyur və məhz erməni 
məsələsi üzündən türklərlə aramızın 
dəyməsi nəticəsində nələr baş verə bi- 

ləçəyini nəzərə almır. Mən qəti deyi
rəm... biz nəyin bahasına olursa-ol
sun türklərlə möhkəm ittifaq bağla
malıyıq”.

Lenin bu cümlədəki “biz nəyin ba
hasına olursa-olsun türklərlə möhkəm 
ittifaq bağlamalıyıq” sözlərinin də al
tından xətt çəkmişdir. Bu göstərir ki, 
o, Nərimanovun sözlərinin əsas yerlə
rinə xüsusi əhəmiyyət verirdi. Lenin 
bu məktubu fevralın 19-da oxumuş
dur və belə dərkənar yazmışdır: “Yol
daş Stalin! Rica edirəm, iki kəlmə ya
zasınız və məktubu MK-nın bütün 
üzvlərinə göndərib (məxfi) xahiş edəsi
niz ki, oxusunlar və aşağı hissəsində 
qeyd etsinlər ki, oxumuşam. Sonra 
məktubu mənə qaytarın”.

N.Krestinski, L.Serebryakov, Zi
novyev, Radek, Rıkov, Kalinin, Bu
xarin məktubla tanış olduqları haq
qında “Oxudum” sözünü yazmışlar. 
Həmin şəxslərin ikisi öz fikrini geniş 
izah etmişdir. Kamenev yazır: “Zən- 
nimcə, N.Nərimanov ucqarların əh
vali-ruhiyyəsini səciyyələndirməkdə 
3/4-ə qədər haqlıdır”.

Buxarin isə “Oxudum” sözündən 
sonra əlavə edir: “Əgər səhv etmirəm
sə, həmin nümayəndə heyəti artıq gəl
mişdir və heç yerdə qəbul edilmir. 
MK aparatının əməkdaşlarından 
kimsə mənə dedi ki, onlar gəlmişdilər. 
Məsələyə bütövlükdə cümə axşamı 
MK-da baxmaq lazımdır”.

Bütün bunlar göstərir ki, Lenin Nə
rimanova nə qədər diqqətlə yanaşır və 
Mərkəzi Komitə üzvlərindən bəziləri 
də o cür həssaslıqla baxırdılar.

Bir məsələni də qeyd edim ki, Nəri
manov bununla əlaqədar başqa məsə
lələrə də diqqət yetirməyi Lenindən 

xahiş edirdi. Bu, çox mühüm məsələdir 
və sonralar Nərimanovun boynuna 
yüklənmiş, Lenin öləndən sonra onun 
faciəsinə səbəb olmuşdur. Nərimanov 
yazırdı: “Fövqəladə komissiyanın və 
Xüsusi Şöbənin agentləri... hər yerdə 
millətçi axtarırlar və görmürlər ki, ilk 
növbədə elə bu orqanların agentləri və 
mərkəzdən göndərilmiş başqa işçilər 
ən kobud millətçilərdir”.

“Həmin adamlar bizim işimizdə 
“inamsızlığı gücləndirir”, Əfqanıstanı 
bizim əleyhimizə qaldırır, Hindistana 
təsir etmək imkanından məhrum edir
lər, nəticədə Türküstanda da vəziyyəti 
pisləşdirdilər”.

Nərimanov göstərirdi ki, biz Şərqi 
xilas etməliyik, lakin “bütün bunlar 
yerli işçilər üçün dözülməz vəziyyət 
yaradır və Şərqin xilaskarı olmaq eti
barilə Sovet Rusiyasının obıvatel 
inamsızlığını gücləndirir”.

Mustafa Kamal Paşa Türkiyənin 
bu dəfəki nümayəndə heyətinə Yusif 
Kamal, Əli Fuad və Riza Nuru daxil 
etmişdir. “Yusif Kamal bəy Rusiyanı 
bilir, o getsin” demişdi. "Bir kişi yenə 
lazımdır” deyəndə Mustafa Kamal 
Paşa bir qədər dayanmış, Riza Nurun 
üzünə baxmış və “Sən də gedərsən
mi?” - demişdi. O isə dərhal dillənmiş
di: “gedirəm”.

Bu heyətin içərisindən “Rusiyanı 
bilən” Əli Fuad bir dəfə Rusiyaya get
miş, lakin əliboş qayıtmışdır. Avropa 
dövlətlərindən heç biri Türkiyəyə yar
dım əlini uzatmırdı. Bircə Rusiya idi 
ki, maddi köməyə söz vermişdi və 
bunlar həmin ümidlə Moskvaya yola 
düşdülər.

İxtisas etibarilə həkim olan Riza 
Nur Türkiyənin ən məşhur diplomat- 

larmdan idi. O, “Moskva - Sakarya 
xatirələri” əsərində türk diplomatiya
sının ilk dolğun mənzərəsini yaratmış
dır. Müəllif indiyə qədər heç bir xarici 
dövlət tərəfindən tanınmayan bir ya
bançı dövləti tanımasını və çox çətin
liklə də olsa buna nail olmasını dol
ğun boyalarla verə bilmişdi. Üstəlik 
Naxçıvan məsələsi həll edilmişdi, yəni 
“Azərbaycan bu haqqı-himayəni əsla 
üçüncü bir dövlətə tərk etməməli idi”.

Riza Nur yoldaşları ilə Bakıya gə
ləndə Nərimanovla görüşür və bu in
san ona çox xoş gəlir. “Azəri hökumə
ti kommunist bir cümhuriyyətdir. Baş 
komissar olaraq doktor Nəriman Nə
rimanov var. Bu zat ağlı başında olan 
bir adamdır. Çox məlumatlıdır. Epey- 
cə sıx-sıx və baş-başa görüşdüm. Bax
dım ki, çox yaxşı bir adamdır. Özümə 
qarşı etimad istədim. Açıldı və dedi ki: 
“Bolşevik nədir? Bu rəzalət bizə yara- 
şarmı? Biz türkük, millətin ənənələri 
ilə yaşarıq”. Çox xoşuma getdi və çox 
sevdim... Mənə Nəriman Moskva 
haqqında çox gözəl məlumat verdi”.

Şübhəsiz ki, bu söhbətlərin mərkə
zində Mustafa Kamal Paşa dururdu 
və Nəriman Nərimanov onu daha da 
sevirdi. Hətta ona Türkiyənin xilaska
rı kimi baxırdı.

Riza Nur göstərir: “Bir dəfə bizi 
Nərimanov qonaq dəvət etdi. Yedik, 
içdik, oynadılar, çaldılar. Burada biri 
diqqətimi cəlb etdi... adətən casus his
sini verirdi. Nərimandan soruşdum: 
“Rus casusudur?” -dedi".

Nəriman Nərimanov inanmadığı 
adama belə şey deməzdi. Onun Mus
tafa Kamal Paşaya və onun Riza Nur 
kimi nümayəndəsinə o qədər vurul
muşdu ki, öz yanındakı adamı və 

adamları da onlara düzgün çatdır
maqdan çəkinmirdi.

Bir məsələ də vardır. Bu da ondan 
ibarət idi ki, İrfan Ülkü “Bağımsızlıq- 
dan sonra Azərbaycan” adlı əsərində 
yazırdı: “Riza Nur Nəriman Nərima
novla qarşılaşmasını və Nərimanovun 
onun özü ilə gizli görüşmədə anlatdıq
ları məsələləri illər ötəndən sonra açıq
layır”. Deməli, Nərimanov Türkiyə nü
mayəndəsi, Mustafa Kamal Paşanın 
göndərdiyi adamı təklikdə də qəbul et
miş, bəzi mətləbləri ona başa salmışdır.

Türkiyə nümayəndələrini Nərima
nov bir neçə gün yanında saxladıqdan 
sonra, yuxarıda deyildiyi kimi, iş asan 
olsun deyə Behbud Şahtaxtinskini də 
onlara qoşmuş və xüsusi məktubla 
Moskvaya yola salmışdı. Onlar Mosk
vaya gəlib əvvəlcə Stalinlə görüşdülər. 
Pul istəməli idilər, özləri üçün yox, 
xalq, vətən, əsgər üçün. Stalin soruşdu:

- Nə qədər pul lazımdır?
- Otuz milyon qızıl pul - dedi Riza 

Nur.
Stalin güldü və dedi:
- Bu qədər pul bizdə yoxdur. Tap

maq da mümkün deyil. Yarım milyon 
pul verə bilərik.

Riza Nur bir də dilləndi:
— Əsla mümkün deyil.
Çox çənə-boğazdan sonra bir mil

yon qızıl pulla razılaşdılar. Bakıda 
Nərimanov da, onların tanıdığı bəzi 
adamlar da demişdi ki. hər şeydə əsas 
sima Stalindir. Onlar özləri də buna 
əmin oldular. Stalin dedi: “Sənədlərin 
hazırlanması Çiçerinin işidir. Mən in
di ona əmr edərəm. Bu əsaslarla müa- 
hidə hazırlar”.

Bu qədər əzab-əziyyət, yazı-pozu
nun nəticəsi bu oldu. Leninin yanma 

düşə bilmədilər. “Çox xəstədir, görü
şəcək halda deyildir”, - dedilər. Çiçe- 
rin onları çox pis qarşıladı. “Sizin er
məniləri məğlub etməniz bir imperia
lizmdir. Bir imperialist dövlət böylə 
müahidə bağlamağa necə gəlir? Sizin 
ermənilərə yapdığınız zülmlər, qatli- 
yamlar rus müsəlmanlarının qəlbində 
yaralar açmışdır, bizi inlətmişdi”.

Nərimanovun Leninə yazdığı mək
tubda “Çiçerin Şərq məsələsini dolaş
dırır” sözləri öz həqiqi qiymətini alır.

Stalin dediyi kimi, Çiçerinə təpinmiş 
və o, yumşalmışdır. Müahidəni yazıb 
imzalamışdır. Onlar Bakıya dönəndə 
yenə Nərimanova baş çəkmiş və de
mişlər ki, sizinlə bağlanacaq müahidə- 
miz var. Bu, Naxçıvan məsələsidir. 
Çünki biz Naxçıvanın haqqı-himayəsi
ni Azərbaycana bir şərtlə tərk edirik. O 
da Azərbaycanın bu haqqı-himayəni 
əsla üçüncü dövlətə tərk etməməsi idi.

Konfransın harada olması haqda 
mübahisə oldu. Biri dedi Bakıda, baş
qası dedi Tiflisdə, Qarsı da deyən ol
du. Qarsın üstündə dayandılar. Hə
min il Qarsda toplaşıb bu haqda tari
xi bir qərara gəldilər. Bu çox mühüm 
qərar idi və Naxçıvanın birdəfəlik 
Azərbaycanın tərkibində qalması mə
sələsini həll etdi.

Nərimanov Riza Nurla söhbətində 
maraqlı bir təklif də edir. O, bunu belə 
əsaslandırır: “Biz bu üç Cümhuriyyət 
arasında bir ittihad bağlamaq üzrəyik. 
Yəni Azərbaycan, „ürcüstan, Ermənis
tan və bəlkə buna Dağıstan da daxil 
olacaqdır. Bu hökumətlər arasında tə
şəkkül edəcək ittihadla Türkiyə arasın
da bir ittifaq yaratmaq istəyirik”.

“Bu ittihad kimə qarşı olacaq?” - 
deyə soruşanda Nərimanov demişdi:

“İmperializmə qarşı olacaq!”
“Haradan gələcək imperializm” - 

sualına Nərimanov demişdi: “Hər tə
rəfdən gələcək”.

Hətta Nərimanovun fikrincə, əgər 
Rusiyada indiki hökumət dağılarsa, 
“mütləq yerinə imperialist hökumət 
gələcək, o imperialist hökumətə qarşı 
da ittifaq edəcəyik”. Nərimanovun bu 
fikrinin Mustafa Kamal Paşanın “bu 
gün sovet Rusiyası dostumuzdur”, 
amma sabah o dağılsa, “bu gün əlində 
möhkəm tutduğu millətlər ovcundan 
ayrılsa, Türkiyə nə edə biləcəyini bil
məlidir” fikri ilə çox yaxınlığı var və 
bunlar vaxtında deyildiyinə və əhə
miyyətinə görə bir-birini tamamlayır.

QARDAŞ QARDAŞA
BORC VERMƏZ, ƏL TUTAR

Azərbaycan xalqı, xüsusən Nərima
nov türk ordusunun 1918-ci ildə Azər
baycana gəlməsini və xalqımızın qəd
dar və qaniçən ermənilərin əlindən al
masını heç vaxt unutmurdu. Yeri gəl
dikcə imkanı daxilində nə kömək la
zımdır eləyirdi. Nərimanovun şəxsi 
göstərişi ilə Azərbaycanın xarici işlər 
naziri M.D.Hüseynov Şərq cəbhəsinin 
komandanı Kazım Qarabəkir Paşaya 
göndərdiyi teleqramda türk xalqının 
böyük qələbələri münasibətilə onlara 
yardım üçün 30 sistern neft, 2 sistern 
benzin, 8 sistem kerosin göndərmiş
dir. Azərbaycanın qardaş türk xalqına 
göndərdiyi bu ilk yardım gələcək bö
yük əl tutmaların açarı oldu. O zaman 
ayağa qalxmış türk xalqı öz müstəqil
liyi uğrunda yunanlara və ingilislərə 
qarşı mübarizə apararkən yanacağa 
böyük ehtiyac duyurdu. Bu ehtiyacı 

isə Azərbaycan ödəyirdi. 1921-ci ilin 
may ayında Azərbaycan dövləti Tür
kiyəyə 62 sistern neft göndərdi və bun
dan sonra hər ay 3 vaqon kerosin gön
dərməyə boyun oldu.

1922-ci ildə isə Azərbaycan Türki
yəyə Batum limanı ilə 9 min tondan 
artıq kerosin və 350 ton benzin gön
dərmişdir. Bu cür yardım sonralar da 
davam etdirilmişdir.

Nərimanov “Lenin və Şərq” əsərin
də yazırdı: “Köhnə Türkiyə böyük Av
ropa jandarmeriyasının çirkli sapokla- 

rı altında ölüb getdi, amma bunun ye
rində tamam yeni inqilabçı Türkiyə do
ğuldu və özünün son sözünü dedi: “Biz 
öz türk həyatımızla yaşayacağıq və bi
zim üzərimizdə dayə olmaq istəyənləri 
tamamilə rədd edirik!”

Nərimanov həmin əsərdə onu da 
deyirdi ki, Türkiyə ancaq bizim və 
əzilmiş Asiya xalqlarının köməyi ilə 
imperializm buxovundan xilas olacaq 
və o zaman o, imperialist qüvvələrə 
deyəcək: Mən bundan sonra “xəstə 
adam deyiləm”.

